
Málsviðgjørt: jd 

februar 2025 

Eftirkannað: Lógartænastan 

dagfestir  

 

 

 

 

 

Uppskot til 

 

Løgtingslóg um broyting í løgtingslóg um Búnaðargrunn 

(Broyttar reglur um stuðul til landbúnað og landbúnaðarframleiðslu og lógartøkniligar og 

málsligar broytingar og nágreiningar) 

 

 

 

§ 1 

 

Í løgtingslóg nr. 34 frá 7. mai 2013 um 

Búnaðargrunn, sum broytt við løgtingslóg 

nr. 63 frá 17. mai 2013, løgtingslóg nr. 24 

frá 30. mars 2015, løgtingslóg nr. 80 frá 

22. mai 2015 og løgtingslóg nr. 157 frá 20. 

november 2020, verða gjørdar hesar 

broytingar: 

 

1. Yvirskriftin yvir § 1 verður broytt til: 

“Endamál grunsins” og § 1 verður 

orðað soleiðis:  

“§ 1. Búnaðargrunnurin hevur til 

endamáls at veita fígging til føroyskan 

landbúnað. 

Stk. 2. Fígging kann verða latin sum 

lán ella stuðul ella sum ein 

samanseting av báðum.”  

 

2. § 2 verður orðað soleiðis:  

“§ 2. Búnaðargrunnurin fíggjar 

kostnaðin av at fyrisita landsjørðina.”  

 

3. Yvirskriftin uppi yvir § 3 verður broytt 

til: “Fæ grunsins” og § 3 verður orðað 

soleiðis:  

“§ 3. Fæ grunsins fevnir um allar ognir  

Búnaðargrunsins umframt pening á 

festikontu, pening í felags festipulju og 

pening á kontu, ætlað til stuðul til at 

menna og gagnnýta 

landbúnaðarframleiðslu. 

Stk. 2. Landsjørðin er ikki partur av fæi 

grunsins, hóast ávísar ognir eru 

tinglýstar sum ogn grunsins.” 

 

4. § 5 verður orðað soleiðis:  

“§ 5. Tá føst ogn hjá landinum, sum 

hoyrir til eitt festi, verður seld, verður 

sølupeningurin fluttur 

Búnaðargrunninum. 

Stk. 2. 20% av upphæddini, nevnd í 

stk. 1, verða sett á serstaka kontu, sbrt. 

§ 10 c, sum er markað til stuðul til at 



2 

 

menna og gagnnýta 

landbúnaðarframleiðslu. 

Stk. 3. 80% av upphæddini, nevnd í 

stk. 1, verður býtt javnt millum 

festikontuna hjá avvarðandi festi og 

felags festipuljuna. 

 

5. § 6 verður orðað soleiðis:  

“§ 6. Stýrið skal tryggja ognir grunsins 

best møguligt og skal ansa eftir at fáa 

mest møguligt avkast. 

Stk. 2. Íløgurøktin skal støðugt vera í 

samsvari við íløgupolitikk landsins.”  

 

6. § 6 a,  § 6 b  og § 6 c, stk. 2, verða 

strikaðar. 

 

7. Yvirskriftin yvir § 7 verður broytt til: 

“Lánsveiting” og § 7 verður orðað 

soleiðis:  

“§ 7. Búnaðargrunnurin kann veita lán 

til íløgur, sum eru natúrliga knýttar at 

landbúnaðarvirksemi, og sum hava til 

endamáls at betra raksturin.  

Stk. 2. Lán eftir stk. 1 er treytað av, at 

umsøkjarin hevur fastan bústað í 

Føroyum, hevur ræðið á sínum búgvi, 

rekur ella ætlar at reka vinnuligan 

landbúnað, er bókhaldsskyldugur eftir 

løgtingslóg um bókhald og er mvg-

skrásettur eftir løgtingslóg um 

meirvirðisgjald. 

Stk. 3. Lán eftir stk. 1 er harumframt 

treytað av, at umsøkjarin hevur 

neyðugan verkligan og ástøðiligan 

førleika til at reka tað 

landbúnaðarvirksemi, sum lánið fevnir 

um, at umsøkjarin kann vísa á, at 

ætlaða virksemið kann bera fíggingina, 

og at umsøkjarin kann veita hóskandi 

trygd, sbr. § 7 a, stk. 1.  

Stk. 4. Grunnurin skal tryggja, at lán 

verður brúkt samsvarandi játtanini. 

Stk. 5. Tekur grunnurin ikki aðra 

avgerð, fellur lánið til gjaldingar, um 

lánið heilt ella lutvíst verður brúkt til 

annað endamál enn tað, tað varð játtað 

til. 

 

8. Aftaná § 7 verður sett:  

“§ 7 a. Um umsøkjarin sjálvur eigur 

ognina, sum lán eftir § 7 verður veitt 

til, skal lánið úr Búnaðargrunninum 

verða tryggjað við 1. veðrætti í fastogn 

ella leysafæ innan fyri 80% av 

virðinum.  

Stk. 2. Grunnurin kann treyta sær, at 

fastognin ella leysafæið ikki er ella 

verður sett í veð fyri aðra skuld.  

Stk. 3. Alt lánið fellur til gjaldingar 

beinanvegin, um ognin, sum lánið er 

veitt til, verður seld, uttan so, at 

keyparin yvirtekur lánið eftir verandi 

treytum.  

 

9. Yvirskriftin yvir § 10 a verður broytt 

til: “Stuðul og lán” og § 10 a og § 10 b 

verða orðaðar soleiðis: 

  

“§ 10 a. Búnaðargrunnurin kann eftir 

umsókn játta festum stuðul av 

festikontu ella úr felags festipulju til 

ætlanir, sum hava til endamáls at skapa 

varandi virðisøking á festinum. 

Stk. 2. Umsøkjarin skal lúka treytirnar í 

§ 7, stk. 2-3.   

Stk. 3. Játtast kunnu upp í 50% av 

samlaða íløgukostnaðinum. 

Stk. 4. Búnaðargrunnurin skal ansa 

eftir, at stuðulin verður brúktur 

samsvarandi játtanini. 

Stk. 5. Stuðul, veittur eftir hesi áseting, 

verður heilt ella partvíst kravdur 

afturgoldin, um stuðulin ella tað, sum 

stuðul varð latin til, heilt ella partvíst, 

er brúkt til annað endamál, enn tað, 

hann varð játtaður til.  

Stk. 6. Landsstýrismaðurin kann áseta 

nærri reglur fyri at játta stuðul eftir 

hesi áseting. 

 

§ 10 b. Búnaðargrunnurin kann veita 

festarum og øðrum lán ella stuðul til 

nýskapandi tiltøk og verkætlanir, sum 

nevndin metir kunnu vera við til at 

menna vinnumøguleikarnar innan 

landbúnaðin. 

Stk. 2. Lán, veitt eftir hesi áseting, skal 

fylgja ásetingunum í § 7 og § 7 a.   

Stk. 3. Búnaðargrunnurin skal ansa 

eftir, at stuðulin verður brúktur 

samsvarandi játtanini. 

Stk. 4.  Stuðul, veittur eftir hesi áseting, 

verður heilt ella partvíst kravdur 

afturgoldin, um stuðulin ella tað, sum 

stuðul varð latin til, heilt ella partvíst, 

er brúkt til annað endamál, enn tað, 

hann varð játtaður til. 

Stk. 5. Landsstýrismaðurin kann áseta 

nærri reglur fyri at játta lán og stuðul 

eftir hesi áseting.” 

 

10. Aftaná § 10 b verður sett:  

“§ 10 c. Av fæi grunsins verða 10 mió. 

kr. settar á serstaka kontu, ætlað til 

stuðul at menna og gagnnýta 

landbúnaðarframleiðslu. 

Stk. 2. Upphæddin, nevnd í stk. 1, 

verður flutt Búnaðarstovuni við 

tveimum milliónum kr. um árið í fimm 

ár, saman við inntøkuni av sølu av 

landsjørð eftir § 5, stk. 2.   

Stk. 3. Landbúnaðarstuðul eftir hesi 

kontu verður latin samsvarandi 

ásetingunum í løgtingslóg um 

landbúnaðarstuðul.” 

 

11. Yvirskriftin yvir § 11 verður broytt til: 

“Leiðsla grunsins” og § 11 verður 

orðað soleiðis:  

“§ 11. At sita fyri Búnaðargrunninum 

velur landsstýrismaðurin eina nevnd 

við fimm limum, sum hava innlit í 

løgfrøði, búskap, fyrisiting og 

landbúnaðarvinnu. Fyri hvønn 

nevndarlim verður valdur ein 

tiltakslimur.  

Stk. 2. Landsstýrismaðurin velur 

formannin og ein nevndarlim, og tveir 

nevndarlimir verða valdir eftir tilmæli 

frá ávikavist Bóndafelag Føroya og 

Føroya Óðalsfelag. Hesir fýra 

nevndarlimirnir velja í felag fimta 

nevndarlimin. 

Stk. 3. Nevndin verður vald fyri fýra ár 

í senn, og eingin nevndarlimur kann 

sita meira enn tvey skeið. 

Stk. 4. Landsstýrismaðurin ger 

viðtøkur fyri grunnin. Nevndin ger 

reglur um fyrisiting og virksemi 

grunsins, sum landsstýrismaðurin skal 

góðkenna. Nevndin setir stjóra fyri 

grunnin.” 

 

12. Yvirskriftin yvir § 12 verður broytt til: 

“Eftirlit, avtøka, útlutan o.a.”.  

 

13. Yvirskriftin yvir § 16 a verður strikað.  

 

14. Aftaná § 16 a verður sett:  

 

“Kæra og revsing 

 

§ 16 b. Avgerðir Búnaðargrunsins eftir 

løgtingslógini kunnu ikki kærast til 

annan fyrisitingarligan myndugleika.”  

15. Yvirskriftin yvir § 17 verður strikað og 

§ 17 verður orðað soleiðis:  

“§ 17. Er ikki hægri revsing ásett í 

aðrari lóggávu, verður við sekt 

revsaður tann, sum gevur skeivar ella 

villleiðandi upplýsingar í sambandi við 

umsóknir o.a. eftir § 7, §§ 7 a, 7 b, § 8, 

§ 9, §§ 10 a og 10 b. 

Stk. 2. Í reglum, givnar við heimild í 

hesi løgtingslóg, kann verða ásett, at 

brot á reglurnar verður revsað við sekt.  

Stk. 3. Revsiábyrgd kann verða áløgd 

løgfrøðiligum persónum eftir reglunum 

í 5. kapitli í revsilógini.” 

 

§ 2 

 

Stk. 1. Henda løgtingslóg kemur í gildi 1. 

juli 2025. 

Stk. 2. Stýrið, sum situr fyri 

Búnaðargrunninum, tá ið løgtingslógin fær 

gildi, verður sitandi, til skeið tess er av.  

Kapittul 1. Almennar viðmerkingar 

1.1. Orsakir til uppskotið 

Landsstýrið hevur orðað ein landbúnaðarpolitikk við ítøkiligum málum, har dentur verður 

lagdur á at menna føroyskar landbúnaðarvørur:   

 

Ferð skal setast á føroyska framleiðslu, og vit skulu gerast meira sjálvbjargin við fleiri 

landbúnaðarvørum. Ítøkilig mál verða sett fyri størri framleiðslu av grønmeti, kjøti, 

mjólkarvørum og stráfóðri. Verandi stuðulsskipanir verða knýttar at settu málunum. Í 

lendisætlanini fyri Føroyar verður tryggjað, at besta landbúnaðarjørðin ikki verður brúkt til 

onnur endamál.  

 

Skal landbúnaðarpolitikkurin av sonnum gera mun, skal dentur leggjast á at virða og 

virðisøkja okkara egna tilfeingi. Dentur skal leggjast á at menna landbúnaðarvørur og 

framleiðsluna soleiðis, at føroyskt framleiddar matvørur í royndum kunnu kappast við 

innfluttar matvørur. Føroyskt framleiddar landbúnaðarvørur eru í harðari kapping við 

innfluttar vørur. Lønsemið í vinnuni er lágt. Framleiðslunøgdin er lítil. Áhugin fyri vinnuni er 

lítil. Fá krøv verða sett vinnuni. Átøk, ið skulu vera landbúnaðinum, og við tí eisini 

keyparunum, at frama, eru fá, spjadd og tilvildarlig.  

 

Heimurin í dag er ikki sum áður; tað ber ikki til fyrilitsleyst at innflyta og brúka vørur, sum 

tað eins væl ber til at framleiða í Føroyum við teimum fyrimunum, sum tað hevur við sær – 

stuttfluttar matvørur, har fyrilit fyri burðardyggari lendisnýtslu, umhvørvi og djóravælferð og 

virðing fyri útbúgving og royndum eru fremst í øllum lutum. Tað ræður um at skipa 

landbúnaðarvinnuna soleiðis, at tey, sum hava áræði og førleikar, fáa veruligan møguleika at 

arbeiða og framleiða og á tann hátt økja matvøruframleiðsluna í Føroyum og við tí eisini økja 

lønsemið í vinnuni.   

 

Mentanarliga hevur landbúnaðurin stóran týdning, og rúm skal eisini vera fyri hesum 

partinum av landbúnaðinum. Men tey, sum hava landbúnaðin sum høvuðsvinnu og -inntøku, 

hava uppiborið at verða mett sum ein verulig vinna, sum gevur samfelagnum týðandi íkast, 

og sum tí eisini hava alla virðing uppiborna. 

 

Trýstið á ta góðu landbúnaðarjørðina er stórt; áhugamálini eru mong og fjøltáttað, og fleiri 

teirra eru bæði týðandi og neyðug. Tí er tað uppaftur meira umráðandi, at farið verður fram 

við skili, so alt neyðugt virksemi fær ta rúmd, tað hevur tørv á.  

 

Hetta lógaruppskotið er sostatt liður í at seta í verk landbúnaðarpolitikkin og ein eftirmeting 

av galdandi landbúnaðarlóggávu, sum eisini fevnir um broytingar í løgtingslóg um landsjørð, 

endurskoðan av stuðulsskipanum og eini komandi løgtingslóg um landbúnaðarframleiðslu, 

sum tilsamans hava til endamáls at røkka málinum um at menna føroyskan landbúnað og 

føroyskar landbúnaðarvørur.  

 

1.2. Galdandi lóggáva 

Løgtingslóg um Búnaðargrunn hevur til endamáls at veita fígging til føroyskan landbúnað, 

bæði sum lán og stuðul. 

 

Kring okkum verður alsamt størri dentur lagdur á at framleiða burðardygt og við fyriliti fyri 

náttúru og umhvørvi, eins og dentur verður lagdur á at framleiða stuttfluttar vørur til 

heimamarknaðin, og tó at galdandi lóggáva heimilar stuðli til framskygd átøk, sum kunnu 

føra landbúnaðin fram á leið, so leggur lóggávan seg í ávísan mun meira eftir at stuðla 

siðbundnum landbúnaði og siðbundnum framleiðsluhættum. Rúm er sjálvandi fyri 

siðbundnum landbúnaði, men fyri tey, sum hava valt sær landbúnaðin sum vinnuveg, er 

umráðandi, at lóggáva og stuðulsskipanir eru dagførdar og hóskandi til samfelagið í dag. 

 

Til tess at røkka málinum um økta landbúnaðarframleiðslu er neyðugt at meta um allar partar 

av lógarverkinum; eisini láns- og stuðulslóggávuna. Ein partur av hesum eru broytingarnar í 

løgtingslóg um Búnaðargrunn.   

 

1.3. Endamálið við uppskotinum 

Lógaruppskotið hevur sum meginendamál at seta í verk landbúnaðarpolitikkin. Víst verður til 

pkt. 1.1. Orsakir til uppskotið og pkt. 1.4. Samandráttur av nýskipanini við uppskotinum.  

 

1.4. Samandráttur av nýskipanini við uppskotinum 

Festikonta og felags festipulja  

Í 2011 varð skipanin við festikontum broytt, soleiðis at peningurin á festikontu skuldi gerast 

meira virkin fyri at menna landbúnaðin. Skipan var tí broytt soleiðis, at inntøkurnar frá m.a. 

sølu av jørð og ávísum leigusáttmálum vórðu býttar millum ta festikontuna, sum selda jørðin 

hoyrdi til, og eina nýggja kontu, sum varð nevnd felags festipulja. Endamálið við hesum var 

at geva festum, sum ikki høvdu pening á festikontuni, møguleika at søkja um stuðul til 

ábøtur, sum kundu skapa varandi virðisøking á festinum. Samstundis vórðu gjørdar nýggjar 

stuðulsskipanir í § 10 a og § 10 b.  

 

§ 10 a gav Búnaðargrunninum heimild at játta festum heila ella lutvísa fígging av festikontu 

til ætlanir, sum høvdu til endamáls at skapa varandi virðisøking av festinum, t.d. fyri at viga 

upp ímóti avleiðingum av sølu av fastari ogn burtur av festinum. Fíggingin varð kortini 

avmarkað til at keypa búnaðarjørð, til ábøtur, velting og nýdyrking av búnaðarjørð, til 

brunnar og køstar og til vegagerð í hesum sambandi, og til seyðahús, rættir og fjós.  

 

§ 10 b gav Búnaðargrunninum heimild at veita festarum, sum ikki høvdu pening á festikontu, 

fígging av felags festipulju til íløgur, ið høvdu til endamáls at skapa varandi virðisøking av 

festinum. Fíggingin varð eisini í hesum føri avmarkað til at keypa búnaðarjørð, til ábøtur, 

velting og nýdyrking av búnaðarjørð, til brunnar og køstar og til vegagerð í hesum sambandi. 

 

Tó at omanfyrinevndu ásetingar seinni eru broyttar og víðkaðar nakað, er greitt, at skal 

yvirskipaða endamálið fyri landbúnaðin røkkast, er neyðugt at víðka stuðuls- og 

lánsheimildirnar uppaftur meira, so peningurin í Búnaðargrunninum í enn størri mun kann 

koma landbúnaðinum til góðar.  

 

Leggjast kann í hesum sambandi afturat, at peningurin, ið stendur á festikontu og í felags 

festipulju, ikki er ogn hjá festarunum, men partur av fæi Búnaðargrunsins. Tað er tí 

lóggávuvaldið, sum ger av, hvussu peningur á festikontu og í felags festipulju verður brúktur, 

og festarar kunnu ikki leggja fram krav um endurgjald, um reglurnar um pening á festikontu 

og í felags festipulju verða broyttar. Víst verður til viðmerkingarnar til løgtingsmál nr. 

152/2010: Uppskot til løgtingslóg um broyting í løgtingslóg um Búnaðargrunn.  

 

Stuðul til landbúnaðarframleiðslu 

Sum part av ætlanini at fáa til vegar munadyggan stuðul til landbúnaðarframleiðslu verður 

ásett, at sølupeningurin fyri fasta ogn hjá landinum, sum hoyrir til eitt festi, verður fluttur 

Búnaðargrunninum, sum síðani flytur 20% av upphæddini á serstaka kontu. Henda konta er 

markað til stuðul til at menna og gagnnýta landbúnaðarframleiðslu.  



 

6 / 13 

 

Aftur at hesum verða 10 milliónir kr. av fæi Búnaðargrunsins fluttar á somu kontu. Henda 

upphædd verður síðani flutt Búnaðarstovuni við tveimum milliónum kr. um árið í fimm ár og 

brúkt til landbúnaðarstuðul eftir løgtingslóg um landbúnaðarstuðul. 

 

Talan er um eina royndarskipan í fimm ár, sum er partur av av at røkka yvirskipaða 

endamálinum við landbúnaðarpolitikkinum, t.e. at virða og virðisøkja føroyska 

landbúnaðarframleiðslu. Líknandi skipan er roynd áður; stuðul at framleiða stráfóður byrjaði 

sum ein royndarskipan og er síðani løgd um til beinleiðis stuðul á fíggjarlógini. Endamálið 

við hesi skipan er fleirliðað; eitt er at fáa til vegar nøktandi fígging til stuðul til 

landbúnaðarframleiðslu og samstundis tryggja, at virði, sum verða tikin úr landbúnaðinum, tá 

ið landbúnaðarjørð verður seld, verða latin aftur til landbúnaðin sum stuðul. Eitt annað 

endamál er at kanna, um tað við slíkari skipan ber til at økja landbúnaðarframleiðsluna í 

Føroyum soleiðis, at hon gerst eitt veruligt alternativ til innfluttar vørur.  

 

Royndarskipanin hevur við sær, at bæði inntøka og rentuinntøka Búnaðargrunsins lækka 

nakað. Búnaðargrunnurin fær kortini í ávísan mun kompensatión fyri ta minkaðu inntøkuna, 

tí ætlanin er at hækka søluprísin fyri landsjørð. Tað ber kortini ikki til at siga neyvt, hvat 

kompensatiónin verður, tí inntøkan av sølu av landsjørð sveiggjar heilt nógv frá ári til ár.  

 

Í løgtingslóg um landbúnaðarstuðul, sum verður løgd fram saman við hesum uppskoti, verður 

ásett, hvussu stuðul verður latin eftir hesi løgtingslóg. Víst verður til uppskot til løgtingslóg 

um landbúnaðarstuðul.  

 

Stuðul til varandi virðisøking  

Ásett verður, at at Búnaðargrunnurin eftir umsókn kann játta festum stuðul til ætlanir, sum 

hava til endamáls at skapa varandi virðisøking á festinum. Avmarkingarnar, sum higartil hava 

verið galdandi, eru strikaðar, so einasta treytin er, at ætlanin skal hava til endamáls at skapa 

varandi virðisøking á festinum. Stuðulin er sostatt ikki longur avmarkaður til ábøtur, velting 

og nýdyrking av búnaðarjørð, til brunnar og køstar, til nýmótans fjós, seyðahús og rættir og 

vegagerð í sambandi við hesar íløgur.  

 

Enn sum áður er tað kortini ein treyt, at talan skal vera um virðisøking, sum er knýtt at 

landbúnaðinum, t.d. at keypa jørð at leggja aftur at festinum (Búnaðarstovan er tá formligur 

keypari), eins og talan kann vera um at stuðla ábótum á bygningar o.a., sum er knýtt at 

rakstrinum o.tíl.; stuðul verður ikki latin til aðra virðisøking, sum ikki natúrliga er knýtt at 

landbúnaðinum og landbúnaðarvirkseminum á staðnum.    

 

Umframt omanfyri nevndu høvuðsbroytingar eru gjørdar fleiri rættingar av lógartøkniligum 

og málsligum slagi.  

 

1.5. Ummæli og ummælisskjal 

Uppskot til løgtingslóg um broyting í løgtingslóg um Búnaðargrunn er partur av eini 

umfatandi broyting í landbúnaðarlóggávuni og hevur verið til ummælis saman við uppskoti til 

løgtingslóg um broyting í løgtingslóg um landsjørð og uppskoti til løgtingslóg um 

landbúnaðarstuðul.  

 

Lógaruppskotið hevur verið til ummælis hjá Bóndafelag Føroya, Búnaðargrunninum, Føroya 

Náttúru- og Umhvørvisfelag, Føroya Óðalsfelag, Heilsustýrinum, Kommunufelagnum, 

Umhvørvisstovuni, Útoyggjafelagnum og Vinnuhúsinum, eins og uppskotið er sent teimum, 

sum luttóku á verkstovu um landbúnaðarpolitikk í juni 2023.  

Lógaruppskotið hevur harumframt verið til almenna hoyring á heimasíðuni hjá Uttanríkis- og 

vinnumálaráðnum í tíðarskeiðinum 6. januar – 3. februar 2025.   

 

Víst verður til hjálagda upprit um innkomnar viðmerkingar. [verður skrivað, tá hoyringin er 

av]   

 

Kapittul 2. Avleiðingarnar av uppskotinum 

2.1. Fíggjarligar avleiðingar fyri land og kommunur 

Lógaruppskotið hevur ikki fíggjarligar avleiðingar fyri landið.  

 

Lógaruppskotið hevur fíggjarligar avleiðingar fyri Búnaðargrunnin, sum er ein almennur 

grunnur. Sum part av ætlanini at fáa til vegar munadyggan stuðul til landbúnaðarframleiðslu 

verður ásett, at sølupeningurin fyri fasta ogn hjá landinum, sum hoyrir til eitt festi, verður 

fluttur Búnaðargrunninum, sum síðani flytur 20% av upphæddini á serstaka kontu. Henda 

konta er markað til stuðul til at menna og gagnnýta landbúnaðarframleiðslu. Aftur at hesum 

verða 10 milliónir kr. av fæi Búnaðargrunsins fluttar á somu kontu. Henda upphædd verður 

síðani flutt Búnaðarstovuni við tveimum milliónum kr. um árið í fimm ár og brúkt til 

landbúnaðarstuðul eftir løgtingslóg um landbúnaðarstuðul. 

 

Talan er um eina royndarskipan í fimm ár, sum er partur av av at røkka yvirskipaða 

endamálinum við landbúnaðarpolitikkinum, t.e. at virða og virðisøkja føroyska 

landbúnaðarframleiðslu. Líknandi skipan er roynd áður; stuðul at framleiða stráfóður byrjaði 

sum ein royndarskipan og er síðani løgd um til beinleiðis stuðul á fíggjarlógini. Endamálið 

við hesi skipan er fleirliðað; eitt er at fáa til vegar nøktandi fígging til stuðul til 

landbúnaðarframleiðslu og samstundis tryggja, at virði, sum verða tikin úr landbúnaðinum, tá 

ið landbúnaðarjørð verður seld, verða latin aftur til landbúnaðin sum stuðul. Eitt annað 

endamál er at kanna, um tað við slíkari skipan ber til at økja landbúnaðarframleiðsluna í 

Føroyum soleiðis, at hon gerst eitt veruligt alternativ til innfluttar vørur.  

 

Royndarskipanin hevur við sær, at bæði inntøka og rentuinntøka Búnaðargrunsins lækka 

nakað. Búnaðargrunnurin fær kortini í ávísan mun kompensatión fyri ta minkaðu inntøkuna, 

tí ætlanin er at hækka søluprísin fyri landsjørð. Tað ber kortini ikki til at siga neyvt, hvat 

kompensatiónin verður, tí inntøkan av sølu av landsjørð sveiggjar heilt nógv frá ári til ár.  

Við tí fyrivarni, at inntøka frá sølu av landsjørð skiftir frá ári til ár, verður varliga mett, at 

stuðul eftir hesi skipan verður uml. fýra milliónir kr. um árið.  

 

Lógaruppskotið hevur ikki fíggjarligar avleiðingar fyri kommunurnar.  

 

2.2. Umsitingarligar avleiðingar fyri land og kommunur 

Lógaruppskotið hevur ikki umsitingarligar avleiðingar fyri land og kommunur.  

 

2.3. Avleiðingar fyri vinnuna 

Lógaruppskotið hevur positivar fíggjarligar avleiðingar fyri vinnuna, sum við broyttu 

reglunum fær víðari atgongd til stuðul og lán, eins og reglurnar eru gjørdar einfaldari og 

greiðari.  

 

2.4. Avleiðingar fyri umhvørvið 

Lógaruppskotið hevur ikki avleiðingar fyri umhvørvið. 

2.5. Avleiðingar fyri serstøk øki í landinum 

Lógaruppskotið hevur ikki avleiðingar fyri serstøk øki í landinum.  

 

2.6. Avleiðingar fyri ávísar samfelagsbólkar ella felagsskapir 

Lógaruppskotið hevur ongar avleiðingar fyri ávísar samfelagsbólkar ella felagsskapir. 

 

2.7. Millumtjóðasáttmálar á økinum 

Eingin viðkomandi millumtjóðasáttmáli er á økinum.  

 

2.8. Tvørgangandi millumtjóðasáttmálar 

Hoyvíkssáttmálin javnsetur fyritøkur, feløg og persónar við heimstaði í Íslandi við fyritøkur, 

feløg og persónar við heimstaði í Føroyum. Lógaruppskotið broytir ikki hesi viðurskifti. 

 

Lógaruppskotið verður mett at vera í samsvari við Evropeiska mannarættindasáttmálan, sbr. 

anordning nr. 136 af 25. februar 2000 om ikrafttræden for Færøerne af lov om den 

europæiske menneskerettighedskonvention, og Sáttmála Sameindu Tjóða um rættindi hjá 

einstaklingum, ið bera brek, sbr. bekendtgørelse nr. 35 af 15. september 2006 om rettigheder 

for personer med handicap. 

 

2.9. Markaforðingar 

Ongar kendar markaforðingar eru á økinum. Mett verður ikki, at lógaruppskotið fer at elva til 

markaforðingar. 

 

2.10. Revsing, fyrisitingarligar sektir, pantiheimildir ella onnur størri inntriv 

Lógaruppskotið ásetur, at brot á ásetingar í lógini verða revsað við sekt, um ikki hægri 

revsing er ásett í aðrari lóggávu. Sama revsing er ásett í galdandi lóg.  

 

2.11. Skattir og avgjøld 

Lógaruppskotið hevur ongar ásetingar um skatt og avgjøld. 

 

2.12. Gjøld 

Lógaruppskotið hevur ongar ásetingar um gjøld.  

 

2.13. Áleggur lógaruppskotið likamligum ella løgfrøðiligum persónum skyldur? 

Lógaruppskotið áleggur teimum, sum søkja um stuðul og lán, treytir um, at hesi eru 

bókhaldsskyldug eftir løgtingslóg um bókhald og mvg-skrásett eftir løgtingslóg um 

meirvirðisgjald. Somu reglur eru ásettar í galdandi lóg.  

 

2.14. Leggur lógaruppskotið heimildir til landsstýrismannin, ein stovn undir 

landsstýrinum ella til kommunur? 

Landsstýrismaðurin kann áseta nærri reglur fyri at veita stuðul og lán eftir § 10 a og § 10 b.  

 

Landsstýrismaðurin ger sbrt. § 11 viðtøkur fyri grunnin. Nevndin ger reglur um fyrisiting og 

virksemi grunsins, sum landsstýrismaðurin síðani skal góðkenna. Nevndin setir stjóra fyri 

grunnin. 

 

Aðrar heimildir eru ikki í lógaruppskotinum.  

 

2.15. Gevur lógaruppskotið almennum myndugleikum atgongd til privata ogn? 

Lógaruppskotið gevur ikki almennum myndugleikum atgongd til privata ogn uttan 

rættarúrskurð. 

 

2.16. Hevur lógaruppskotið aðrar avleiðingar? 

Lógaruppskotið veður ikki mett at hava aðrar avleiðingar enn tær, sum eru nevndar omanfyri.  

 

2.17. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Ja Nei Nei Nei Ja 

Umsitingarligar 

avleiðingar 
Nei Nei Nei Nei Nei 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Nei Nei 

Sosialar 

avleiðingar 
 Nei Nei  

 

Kapittul 3. Serligar viðmerkingar 

 

Til § 1, nr. 1-2  

Av lógartøkniligum ávum eru § 1 og § 2 orðaðar av nýggjum til tess at gera greitt, at fremsta 

endamál Búnaðargrunsins er at veita fígging til føroyskan landbúnað. Ásett verður 

somuleiðis, at henda fígging kann latast sum lán ella stuðul ella sum ein samanseting av 

báðum. 

 

Sum ein avleiðing av, at meginendamál grunsins er nágreinað í § 1, er ásetingin um, at 

Búnaðargrunnurin fíggjar kostnaðin av at fyrisita landsjørðina, flutt til § 2.  

 

Til § 1, nr. 3 

Av lógartøkniligum og málsligum ávum er ásetingin orðað av nýggjum. Eingin innihaldslig 

broyting er gjørd.  

 

Til § 1, nr. 4  

Ein og frammanundan verður sølupeningur fyri fasta ogn hjá landinum, sum hoyrir til eitt 

festi, fluttur Búnaðargrunninum. 

 

20% av sølupeninginum verða sett á serstaka stuðulskontu, sum er markað til stuðul til at 

menna og gagnnýta landbúnaðarframleiðslu, sbr. § 10 c. Hini 80% verða eins og 

frammanundan sett á ávikavist festikontu og felags festipulju. 

Ásetingin um, hvussu peningur verður fluttur av festikontu til felags festipulju, verður 

strikað, tí reglurnar um stuðul eru broyttar. Avmarkingarnar, sum frammanundan hava verið 

lagdar á festikonturnar, eru strikaðar, og tað er tískil eingin munur á, um fíggingin, sum 

verður latin – annaðhvørt tað er sum lán ella stuðul – verður tikin av festikontu ella felags 

festipulju.  

 

Víst verður eisini til serligu viðmerkingarnar til § 1, nr. 7-10.   

 

Til § 1, nr. 5 

Av lógartøkniligum og málsligum ávum er ásetingin orðað av nýggjum. Eingin innihaldslig 

broyting er gjørd.  

 

Til § 1, nr. 6 

Við løgtingslóg nr. 63 frá 17. mai 2013 um broyting í løgtingslóg um Búnaðargrunn varð ein 

upphædd upp á knappar 25 mió. kr. av kontuni hjá Royndarstøðini markað til studning til 

egið framleitt stráfóður. Henda upphædd er nú brúkt, og § 6 a verður tí strikað.  

 

Við somu broyting varð ásett, at góðar 5 mió. kr. av somu kontu skuldu brúkast til m.a. 

ábøtur á ognirnar hjá Búnaðarstovuni í Kollafirði. Henda upphædd er nú brúkt, og § 6 b 

verður tí strikað. 

 

At enda varð ásett, at 1 mió. kr. skuldi brúkast til ætlanir um serføroysk húsdjór. Henda 

upphædd er brúkt, og § 6 c, stk. 2, verður tí strikað.  

 

Til § 1, nr. 7  

Ásetingin er nágreinað soleiðis, at lán einans kann veitast til íløgur, sum eru natúrliga knýttar 

at landbúnaðarvirksemi, og sum hava til endamáls at betra raksturin.  

 

Treytirnar fyri láni eru tær somu sum frammanundan, t.e. at umsøkjarin hevur fastan bústað í 

Føroyum, hevur ræðið á sínum búgvi, rekur ella ætlar at reka vinnuligan landbúnað, er 

bókhaldsskyldugur eftir løgtingslóg um bókhald og er mvg-skrásettur eftir løgtingslóg um 

meirvirðisgjald. 

 

Lán eru harumframt treytað av, at umsøkjarin hevur neyðugan verkligan og ástøðiligan 

førleika til at reka tað landbúnaðarvirksemi, sum lánið fevnir um, at umsøkjarin kann vísa á, 

at ætlaða virksemið kann bera fíggingina, og at umsøkjarin kann veita hóskandi trygd, sbr. § 

7 a, stk. 1. 

 

Ásetingarnar um, at Búnaðargrunnurin skal tryggja, at lán verður brúkt samsvarandi játtanini, 

og at lánið fellur til gjaldingar, um lánið verður brúkt til annað endamál enn tað, tað varð 

játtað til, eru eisini tær somu sum frammanundan.  

 

Undantakið um, at vikið kann verða frá ávísum treytum (t.e. at talan skal vera um at reka ella 

ætla at reka vinnuligan landbúnað, at umsøkjarin er bókhaldsskyldugur eftir løgtingslóg um 

bókhald og mvg-skrásettur eftir løgtingslóg um meirvirðisgjald), tá ið talan er um lán til 

felagshagar, verður strikað. Hetta er grundað á, at nevndu treytir mugu metast at vera eitt 

absolutt minstamark fyri at lána pening úr Búnaðargrunninum.  

 

Til § 1, nr. 8 

Av lógartøkniligum ávum er kravið um, at lánið skal vera tryggjað við 1. veðrætti í fastogn 

ella leysafæ innan fyri 80% av virðinum, sett í grein fyri seg. Aðramáta er ásetingin ikki 

broytt.  

 

Til § 1, nr. 9  

§ 10 a er broytt soleiðis, at Búnaðargrunnurin eftir umsókn kann játta festum stuðul av 

festikontu ella úr felags festipulju til ætlanir, sum hava til endamáls at skapa varandi 

virðisøking á festinum. 

 

Ásetingin er sostatt víðkað í mun til galdandi reglur, sum avmarka stuðulin til ábøtur, velting 

og nýdyrking av búnaðarjørð, til brunnar og køstar, til nýmótans fjós, seyðahús og rættir og 

vegagerð til omanfyrinevndu íløgur. 

 

Aðramáta er áseting nærum meinlík galdandi reglum; umsøkjarin skal lúka treytirnar í § 7, 

stk. 2-3 um fastan bústað í Føroyum, ræði á egnum búgvi, og um at reka ella ætla at reka 

vinnuligan landbúnað. Treytirnar um bókhaldsskyldu eftir løgtingslóg um bókhald og mvg-

skráseting eftir løgtingslóg um meirvirðisgjald eru somuleiðis galdandi. At enda er galdandi  

treytin um, at umsøkjarin skal hava neyðugan verkligan og ástøðiligan førleika til at reka tað 

landbúnaðarvirksemi, sum stuðulin fevnir um.  

 

Ásetingarnar um hóskandi trygd er hinvegin ikki galdandi, tá ið talan er um stuðul eftir hesi 

áseting.  

 

Búnaðargrunnurin skal, eins og frammanundan, ansa eftir, at stuðulin verður brúktur 

samsvarandi játtanini, og at stuðul, veittur eftir hesi áseting, verður heilt ella partvíst kravdur 

afturgoldin, um stuðulin ella tað, sum stuðul varð latin til, heilt ella partvíst, er brúkt til annað 

endamál, enn tað, hann varð játtaður til.  

 

At enda verður ásett, at landsstýrismaðurin kann áseta nærri reglur fyri at játta stuðul eftir 

hesi áseting.  

 

Ásetingin í § 10 b um lán ella stuðul til nýskapandi tiltøk og verkætlanir, sum kunnu vera við 

til at menna vinnumøguleikarnar innan landbúnaðin, er orðað av nýggjum til tess at gera hana 

greiðari. Innihaldsliga er eingin broyting gjørd.  

 

Til § 1, nr. 10  

Ásetingin í § 10 c er nýggj. Endamálið er at fáa til vegar nøktandi fígging til stuðul til 

landbúnaðarframleiðslu og samstundis tryggja, at virði, sum verða tikin úr landbúnaðinum, tá 

ið landbúnaðarjørð verður seld, verða latin aftur til landbúnaðin sum stuðul. Talan er um eina 

royndarskipan upp á fimm ár.  

 

Ásett verður, at 10 mió. kr. av fæi grunsins verða settar á serstaka kontu, sum er ætlað til 

stuðul til landbúnaðarframleiðslu. Renta, sum fæst av teirri upphædd, sum stendur á kontuni, 

skal setast á somu kontu og brúkast til landbúnaðarstuðul.  

 

Upphæddin upp á 10 milliónir kr. verður flutt Búnaðarstovuni við tveimum milliónum kr. um 

árið, saman við møguligari rentuinntøku, í fimm ár. Búnaðarstovan umsitur 

landbúnaðarstuðul eftir hesi áseting samsvarandi ásetingunum í løgtingslóg um 

landbúnaðarstuðul.  

Til § 1, nr. 11  

Ásetingin er broytt soleiðis, at landsstýrismaðurin velur eina nevnd við fimm limum, sum 

hava innlit í løgfrøði, búskap, fyrisiting og landbúnaðarvinnu. Fyri hvønn nevndarlim verður 

valdur ein tiltakslimur. Somuleiðis verður ásett, at landsstýrismaðurin velur formann og 

varaformann.  

 

Landsstýrismaðurin velur formannin og tveir nevndarlimir eftir tilmæli frá fyrisitingini. Hesir 

skulu hava innlit í løgfrøði, búskap og fyrisiting.  

 

Bóndafelag Føroya og Føroya Óðalsfelag skulu lata landsstýrismanninum tilmæli um tveir 

nevndarlimir, eina kvinnu og ein mann. Landsstýrismaðurin velur síðani nevndina soleiðis, at 

valda nevndin lýkur treytirnar í javnstøðulógini.  

 

Lýkur omanfyrinevnda tilmæli ikki hesa treytir, velur landsstýrismaðurin sjálvur 

nevndarlimir, sum lúka fakligu treytirnar um kunnleika til landbúnaðarvinnnu.   

 

Higartil er nevndin (stýrið) fyri Búnaðargrunnin vald fyri trý ár í senn; hetta er nú broytt til 

fýra ár. 

 

Til § 1, nr. 12-14  

Talan er einans um lógartøkniligar broytingar. Eingin innihaldslig broyting er gjørd. 

  

Til § 1, nr. 15  

Av lógartøkniligum ávum er revsiásetingin orðað av nýggjum. 

 

Ásett verður, at tann, sum gevur skeivar ella villleiðandi upplýsingar í sambandi við 

umsóknir o.a. eftir §§ 7, 7 a, 7 b, 8, 9, 10 a og 10 b, verður revsaður við sekt, er ikki hægri 

revsing ásett í aðrari lóggávu.  

 

Ásett verður somuleiðis, at tað í reglum, givnar við heimild í løgtingslógini, kann verða ásett, 

at brot á reglurnar verður revsað við sekt, og at revsiábyrgd kann verða áløgd løgfrøðiligum 

persónum eftir reglunum í 5. kapitli í revsilógini. 

 

Til § 2 

Áseting um gildiskomu. Ásett verður, at løgtingslógin fær gildi 1. juli 2025. Útsetta 

gildiskoman er grundað á, at stundir skulu vera at skipa viðurskiftini í samsvari við nýggju 

reglurnar. 

  

Ásett verður somuleiðis, at stýrið, sum situr fyri Búnaðargrunninum, tá ið løgtingslógin fær 

gildi, verður sitandi, til skeið tess er av, t.e. 31. mai 2027.  

 

 

 

Uttanríkis- og vinnumálaráðið, dagfesting. 

 

 

Høgni Hoydal 

landsstýrismaður 

 

/ Herálvur Joensen 

Yvirlit yvir fylgiskjøl: 

Fylgiskjal 1: Javntekstur 

Fylgiskjal 2: Hoyringarsvar frá....  

Fylgiskjal 3: Hoyringarsvar frá.... 

 


